
ᒥᓂᔅᑕᐃᑦ ᑎᓕᓯᒋᐊᖅᑐᑦ ᓇᓗᓇᐃᔭᐃᖁᔨᓪᓗᑎᒃ ᑮᓇᐅᔭᓂᒃ 

ᐊᑐᓗᐊᑦᑕᐃᓕᒪᒍᑎᑦᓴᓂᒃ 
 
ᐃᒡᓗᓕᒑᕐᔪᒃ, ᓄᓇᕗᑦ (ᓯᑎᐱᕆ 14, 2006) – ᓄᓇᕗᑦ ᒐᕙᒪᒃᑯᖏᑕ ᒥᓂᔅᑕᖏᑦ ᐱᔭᕇᖅᓯᒪᓕᖅᑐᑦ 
ᐊᕐᕌᒍᑕᒫᖅᓯᐅᑎᖓᓂᒃ ᐊᐅᓪᓚᖅᓯᒪᓪᓗᑎᒃ ᑲᑎᒪᓂᕆᓚᐅᖅᑕᖓᓂᒃ ᑐᕌᒐᖃᓕᖅᑐᑎᒃ ᑮᓇᐅᔭᓕᕆᓂᕐᒧᑦ 
ᐊᑦᓱᕈᕐᓇᕈᑎᐅᔪᓂᒃ ᒐᕙᒪᒃᑯᑦ ᓯᕗᓪᓕᐅᔾᔭᐅᖁᓯᒪᔭᖏᓐᓄᑦ ᑮᓇᐅᔭᖃᖅᑎᑦᓯᓯᓐᓈᕋᓱᐊᖅᑐᑎᒃ ᒫᓐᓇᐅᔪᖅ 
ᐊᐅᓚᑕᖏᓐᓄᑦ. 
 
“ᓯᕗᓪᓕᖅᐹᑦ 7 ᐊᕐᕌᒍᐃᑦ ᒐᕙᒪᖃᖅᓯᒪᑎᓪᓗᑕ ᓇᓗᓇᐃᖅᓯᒍᑎᐅᓯᒪᔪᑦ ᐊᖏᔫᑎᓂᒃ 
ᑮᓇᐅᔭᖃᖅᑎᑦᓯᖃᑦᑕᓂᕐᒧᑦ ᐃᖅᑲᓇᐃᔭᖅᑐᓕᕆᓂᕐᒧᑦ ᐊᒻᒪᓗ ᐱᖁᑎᕐᔪᐊᓕᐅᕐᓂᕐᒧᑦ. ᒐᕙᒪᑦᑎᓐᓂ 
ᐊᐅᓚᑦᓯᓂᖅ ᒪᑭᑕᓪᓚᕆᑉᐸᓪᓕᐊᓕᖅᑎᓪᓗᒍ ᓇᓗᓇᐃᖅᓯᓯᒪᒋᐊᖃᕋᑦᑕ ᐊᑐᓕᖅᑎᑦᓯᒋᐊᖃᕐᓂᕐᒥᒃ 
ᐊᑐᐊᒐᕐᓂᒃ ᐊᒻᒪᓗ ᐱᓕᕆᔾᔪᓯᕐᓂᒃ ᐊᑐᓕᖅᑎᑦᓯᒍᓐᓇᕐᓂᐊᕋᑦᑕ ᒐᕙᒪᒃᑯᓐᓂ ᓯᕗᓪᓕᐅᔾᔭᐅᒍᒪᓯᒪᔪᓂᒃ,” 
ᐅᖃᖅᓯᒪᔪᖅ ᓯᕗᓕᖅᑎ ᐹᓪ ᐅᑲᓕᖅ. 
 
ᐃᓪᓗᐊᓄᖔᖅᑎᑕᐅᖁᓪᓗᒍ ᓂᕆᐅᒋᔭᐅᔪᑦ ᑮᓇᐅᔭᓂᒃ ᐊᒥᒐᖅᓯᓂᐊᕐᓂᖏᑦ ᑕᕝᕙᓂ ᐊᕐᕌᒍᒥ ᑮᓇᐅᔭᐃᑦ 
ᐊᑐᖅᑐᑦᓴᖏᓐᓂ ᒥᓂᔅᑕᐃᑦ ᐊᖏᕈᑎᖃᖅᓯᒪᔪᑦ ᑎᓕᓯᓂᐊᕐᓗᑎᒃ ᒥᓂᔅᑕᐃᑦ ᑐᒡᓕᖏᓐᓂᒃ 
ᓇᓗᓇᐃᔭᐃᖁᔨᓪᓗᑎᒃ $10,000,000-ᓂᒃ ᑮᓇᐅᔭᖅᑐᙱᒍᑎᑦᓴᓂᒃ (1 ᐳᓴᓐᑎ ᒐᕙᒪᒃᑯᑦ ᐊᐅᓚᔾᔪᑎᖏᑕ) 
ᐊᒥᐊᒃᑯᖓᓂ ᑕᕝᕙᓂ ᑮᓇᐅᔭᓕᕆᓂᕐᒧᑦ ᐊᕐᕌᒍᖓᓂ. ᒥᓂᔅᑕᐃᑦ ᐃᓱᒪᑦᓴᖅᓯᐅᕈᑎᖃᖅᐸᓪᓕᐊᒻᒥᔪᑦ 
ᐊᔾᔨᒌᙱᑦᑐᓂᒃ ᓇᓖᕌᕈᑎᑦᓴᓂᒃ ᖃᓄᖅ ᑲᒪᒋᔭᐅᔪᓐᓇᕐᒪᖔᖅ ᐊᑭᖏᑦ ᐊᓯᔾᔨᖅᑕᐃᓐᓇᕐᓂᖏᑦ ᓄᓇᕐᔪᐊᒥ 
ᐅᖅᓱᐊᓗᐃᑦ ᐊᑭᖏᑦ ᐊᒻᒪᓗ ᓄᓇᕗᒻᒥ ᐆᒻᒪᖅᑯᑎᑐᓗᐊᑦᑕᐃᓕᒪᓂᕐᒧᑦ ᐱᒋᐊᖅᑎᑕᐅᔪᓐᓇᖅᑐᓂᒃ. 
 
ᒥᓂᔅᑕᐃᑦ ᓇᓗᓇᐃᖅᓯᒋᐊᒃᑲᓐᓂᓚᐅᖅᑐᑦ ᐊᖏᕈᑎᒋᓯᒪᔭᖏᓐᓂᒃ ᐊᔭᐅᖅᑐᐃᒋᐊᖃᑦᑕᓂᕐᒧᑦ 
ᒐᕙᒪᑐᖃᒃᑯᓐᓂᒃ ᐊᑐᓕᖅᑎᑦᓯᖁᓗᒋᑦ ᐊᑐᓕᖁᔨᔾᔪᑎᓕᐊᒥᓂᖏᓐᓂᒃ ᒐᕙᒪᑐᖃᒃᑯᑦ ᕿᒥᕐᕈᐃᔩᑦ ᑲᑎᒪᔨᖏᑕ 
ᐊᕕᑦᑐᖅᓯᒪᕕᐅᔪᓂᒃ ᑮᓇᐅᔭᖃᖅᑎᑦᓯᖃᑦᑕᓂᕐᒧᑦ ᐋᖅᑭᐅᒪᔾᔪᑎᖏᓐᓂᒃ. ᑖᒃᑯᐊ ᐊᑐᓕᖁᔨᔾᔪᑎᓕᐊᒥᓃᑦ 
ᐃᑲᔪᕐᓂᖃᑦᓯᐊᕋᔭᖅᑐᑦ ᓄᓇᕗᒻᒥ ᑮᓇᐅᔭᐃᑦ ᐊᑐᖅᑐᑦᓴᖏᓐᓂᒃ ᐊᒥᒐᖅᓯᖃᑦᑕᕐᓂᖏᓐᓄᑦ. 
ᐊᑐᓕᖅᑎᑕᐅᓚᐅᙱᓐᓂᖏᓐᓂ ᐱᐅᓯᕚᓪᓕᖅᓯᖁᔨᒍᑎᐅᓯᒪᔪᑦ ᒐᕙᒪᑐᖃᒃᑯᑦ 
ᑮᓇᐅᔭᖅᑖᖅᑎᑦᓯᖃᑦᑕᕐᓂᖏᓐᓄᑦ ᓄᓇᕗᑦ ᒐᕙᒪᒃᑯᖏᓐᓄᑦ ᐊᑐᓕᖅᑎᑦᓯᓚᐅᑲᓐᓂᐊᖅᑐᑦ 
ᑮᓇᐅᔭᖅᑐᓗᐊᑦᑕᐃᓕᒪᓂᕐᒧᑦ ᐊᑭᑐᔫᑎᓄᑦ ᐱᓕᕆᐊᖑᒋᐊᓕᓐᓄᑦ. 
 
ᐊᓯᖏᑦ ᒥᓂᔅᑕᐃᑦ ᐃᓱᒪᓕᐅᕈᑎᒥᓂᖏᑦ ᖃᖓᒃᑰᕋᔭᕐᓂᖏᓐᓄᑦ ᒐᕙᒪᒃᑯᑦ ᒪᓕᒐᓕᕆᓂᕐᒧᑦ ᐊᒻᒪᓗ 
ᑮᓇᐅᔭᖅᑐᕐᓂᕐᒧᑦ ᓯᕗᓪᓕᐅᔾᔭᐅᖁᔭᖏᑦ ᐅᖃᐅᓯᐅᒋᐊᖃᑦᑕᓛᖅᑐᑦ ᐱᓇᓱᐊᕈᓯᕐᓂ ᖃᐃᔪᓂ. 
 
ᑭᒡᒐᑐᖅᑐᒋᑦ ᒥᓂᔅᑕᓕᒫᑦ ᓄᓇᓕᓐᓂ ᒪᓕᒐᓕᐅᖅᑎᖓᑦ ᐊᒻᒪᓗ ᒥᓂᔅᑕ, ᐸᑎᖅ ᓇᑦᓯᖅ, ᖁᔭᓕᓚᐅᖅᑐᖅ 
ᒪᐃᔭᒧᑦ ᐊᒻᒪᓗ ᑲᑎᒪᔨᖏᓐᓄᑦ ᐃᑲᔪᖅᓯᒪᓂᖏᓐᓄᑦ ᒥᓂᔅᑕᓂᒃ ᑐᑭᓯᐅᒪᒃᑲᓐᓂᖁᓪᓗᒋᑦ 
ᐊᑦᓱᕈᕐᓇᕐᓂᖏᓐᓂᒃ ᐊᒻᒪᓗ ᑲᔪᓯᑦᓯᐊᕐᓂᐅᓯᒪᔪᓂᒃ ᓄᓇᓕᓐᓂ ᒐᕙᒪᒃᑯᑦ ᐃᖅᑲᓇᐃᔮᖏᓐᓂᒃ 
ᓄᑦᑎᖅᑎᑦᓯᕕᐅᓯᒪᙱᑦᑐᓂ. 
 
“ᑲᑎᒪᖃᑦᑕᕐᓂᖅ ᒥᑭᓐᓂᖅᓴᐅᔪᓂ ᓄᓇᓕᓐᓂ ᒥᓂᔅᑕᐃᑦ ᐱᕕᖃᕈᓐᓇᖅᓯᒪᔪᑦ ᓇᒻᒥᓂᖅ ᑕᑯᒍᓐᓇᕐᓗᑎᒃ 
ᐊᑦᑐᐃᓂᖃᖅᐸᓐᓂᖏᓐᓂᒃ ᐃᓱᒪᓕᐅᕈᑎᒋᕙᑦᑕᖏᑦ ᖃᓄᑐᐃᓐᓇᖅ ᐊᐅᓚᑦᓯᓂᕐᒨᖓᔪᓂᒃ. ᐃᒡᓗᓕᒑᕐᔪᒻᒥ 
ᕼᐊᒻᓚᒃᑯᑦ ᑲᑎᒪᔨᖏᑦ ᐃᑲᔪᕐᓂᖃᑦᓯᐊᖅᓯᒪᔪᑦ ᑐᑭᓯᐅᒪᑎᑦᓯᒋᐊᕐᓂᕐᒧᑦ ᑭᓱᓂᒃ ᐱᔭᕆᐊᖃᕐᒪᖔᑕ,” 

ᐅᖃᖅᓯᒪᔪᑦ ᓇᑦᓯᖅ. 
 
ᐃᓄᑦᑎᑐᑦ ᓄᓇᓕᓐᓂ ᓂᕆᕕᔾᔪᐊᖅᑐᖃᖅᑎᓪᓗᒍ ᒥᓂᔅᑕᐃᑦ ᖁᔭᓕᓚᐅᖅᑐᑦ ᑐᙵᓱᑦᑎᑕᐅᓯᒪᓂᕐᒥᓄᑦ. 
ᑲᑎᒪᖃᑕᐅᑎᓪᓗᒋᑦ ᕼᐊᒻᓚᒃᑯᑦ ᑲᑎᒪᔨᖏᑦ ᒥᓂᔅᑕᐃᑦ ᐅᖃᐅᓯᖃᓚᐅᖅᑐᑦ ᑐᓂᓯᓂᐊᕐᓂᕐᒥᓂᒃ $300,000-
ᓂᒃ ᐅᔭᕋᕐᓂᒃ ᓯᖁᓪᓛᕆᒍᑎᑦᓴᓂᒃ ᑐᐊᐸᑭᑦᓴᕐᓂᖏᓐᓄᑦ ᕼᐊᒻᓚᒃᑯᑦ ᐱᓕᕆᐊᕆᒋᐊᓕᖏᓐᓄᑦ. 
 
ᐱᓇᓱᐊᖅᑕᕗᑦ ᐱᓕᕆᐊᕆᓂᐊᕐᓂᕋᖅᓯᒪᔭᖏᑕ ᑐᕌᒐᖏᓐᓂ ᑐᒡᓕᐊᓂ ᒪᓕᒐᓕᐅᖅᑏᑦ ᓄᓇᕗᒻᒥ 
ᒥᓂᔅᑕᓕᒫᑦ ᒐᕙᒪᒃᑯᓐᓄᑦ ᐊᖏᕈᑎᖃᖅᓯᒪᔪᑦ ᐱᕚᓪᓕᖅᑎᑦᓯᕙᓪᓕᐊᒍᒪᓪᓗᑎᒃ ᐱᕙᓪᓕᐊᔪᓕᕆᓂᕐᒧᑦ 
ᐱᔾᔪᑕᐅᒍᓐᓇᖅᑐᓂᒃ ᓄᓇᓕᓐᓂ ᒐᕙᒪᒃᑯᑦ ᐃᖅᑲᓇᐃᔮᖏᓐᓂᒃ ᓄᑦᑎᖅᑎᑦᓯᕕᐅᓯᒪᙱᑦᑐᓂ. 

ᐱᕙᓪᓕᐊᔪᓕᕆᔨᓄᑦ ᖃᐅᔨᒋᐊᕐᕕᐅᒍᓐᓇᖅᑐᖅ: 
ᐱᐅᓪ ᑲᓚᐃ 
ᓯᕗᓕᖅᑎᐅᑉ ᐊᓪᓚᕝᕕᖓᓂ 
(867) 975-5059 

